
					Halaman ini belum diuji baca
Lah sabanta inyo bamanuang, mamandang inyo hilia mudiak,
mancaliak kiri jo kanan, lah tampak anau sabatang, balari-lari inyo ka
kian, ditabangnyo sakali anau nantun, diambiak sakali umbuiknyo,
diukua tinggi si Galang, umbuik iyolah sudah taambiak.
Bakato bapak si Galang, “Pancarian nan sakali nangko, indak
ka gawa doh rasonyo,” dipikua sakali pulang, bajalan bagageh-gageh,
hangoknyo gadang-gadang ketek, paluah maanak sungai, mahilia ka
tulang pungguang, dek barek sangaik umbuik nantun.
Lah tibo inyo di laman, dilatakkan di bawah lumbuang, lalu
naiak inyo sakali, bakato bapak siGalang, “Oi Upiak Puti Galang Banyak,
Upiak jagolah jago, tumah umbuik lah dapek, nan samo gadang jo
anak, dibaok dari Kampuang Tibarau, itu nan tagak di laman, tinjaulah
ka pintu gadang, caliaklah ka bawah lumbuang.”
Kununlah si Galang Banyak, sarato mandanga umbuik dapek,
hilang sakali sakiknyo, tagaknyo ka pintu gadang, maninjau sambia
ka laman, mancaliak inyo kiri kanan, sasek mamandang ka bawah
lumbuang, lah tampak umbuik anau, jatuah badarai ayia mato,
sasaklah dado mamikiri, babaliak ka tampek tidua, kaluah-kasah si
Galang Banyak, sakik batambah jadi, raso ka tabang nan bakato, lalu
bapantun baibarat,
“Kayu kalek tumbuah di tabiang
Baurek batuneh tidak;
Ubek jauah panyakik hampiang
Batawa salilia tidak.”
Ka baa pulo leh lai, alah hilang aka bapaknyo, alah habih
tenggang jo aka, mancaliak si Galang Banyak, duduak tamanuang
inyo lai, manangih maisak-isak, hati rusuah bacampua ibo, awak jariah
badaso tidak.
Lah sabanta inyo manangih, takana bana nan jadi, dihimbau
amai si Galang Banyak, “Kini bak itu lah, cubo tanyokan pulo ka
anak, apo bana nan kandak si Galang, cubo bali bana muluiknyo,

